
Mannagongd í sambandi við regluliga eftirmeting av útbúgvingum (REÚ) 

Góðkend í Góðskumenningarnevndini 29. oktober 2025 

Í hesum skjali verður mannagongdin lýst í sambandi við regluligar eftirmetingar av útbúgvingum (stytt 
REÚ), herundir karmur, endamál, meginreglur og yvirskipað tíðarætlan. REÚ er partur av innanhýsis 
góðskumenningarskipan Setursins. Mannagongdin er galdandi fyri allar útbúgvingar á 
Fróðskaparsetrinum. 

Karmur 

Grundarlagið undir regluligum eftirmetingum av útbúgvingum er (1) skjalið “Standards and Guidelines 
for Quality Assurance in the European Higher Education Area” (stytt ESG), har REÚ er lýst í ESG 1.9; (2) 
Góðskumenningarpolitikkurin fyri útbúgvingar á Fróðskaparsetri Føroya; (3) árlig støðulýsing av 
útbúgvingum (íroknað lyklatøl fyri útbúgvingina/útbúgvingarnar og skeiðseftirmetingarúrslit); og, 
meira yvirskipað, (4) Strategiætlan 2030 (fyri tíðarskeiðið 2025-2030). 

Endamál 

Yvirskipaða endamálið er at menna útbúgvingina og hava eftirlit við dygdini í útbúgvingini, sum er 
kjarnin í ESG 1.9. Tað verður gjørt við at meta um skipan, innihald og framtøku í útbúgvingini og við at 
gera støðulýsing og tilmæli um menningarøki. Miðdepil í hesi eftirmeting er at tryggja, at samanhangur 
er millum endamál við útbúgvingini, innihald, læru- og undirvísingarhættir, ætlaðar læruúrtøkur og 
metingarhættir. Harumframt er endamálið at skapa gjøgnumskygni og seta góðskumenning í miðdepil, 
m.a. við at kanna, um útbúgvingin er nútíðarhóskandi, granskingargrundað, hevur nøktandi resursir, 
setur studentin í miðdepil fyri læring, at arbeiðsmongdin hjá lesandi er hóskandi, og at teir førleikar, 
sum mentir verða á útbúgvingini, eru viðkomandi fyri broytandi tørvir í samfelagnum. 

Mannagongd 

1. Regluligar eftirmetingar av útbúgvingum liggja um várið og fara fram 5. – 6. hvørt 
ár fyri hvørja útbúgving (ella bólk av útbúgvingum). 

2. Dekanurin hevur evstu ábyrgd av útbúgvingunum á fakultetinum og tekur stig til 
regluligu eftirmetingina; Góðskumenningarnevndin tryggjar, at regluligar 
eftirmetingar verða framdar sambært galdandi viðtøkum fyri góðskuarbeiði á 
Setrinum og viðkomandi mannagongd/um. 

3. Galdandi mannagongd fyri regluligar eftirmetingar av útbúgvingum verður fylgd, 
íroknað brúk av frymli til frágreiðing. Góðskumenningarnevndin viðger og góðkennir 
dagføringar í mannagongd. 

4. Innanhýsis eftirmetingarbólkur fyri hvørja útbúgving (ella bólk av útbúgvingum) verður 
settur av dekaninum og góðkendur av Góðskumenningarnevndini. Eftirmetingarbólkar eru 
settir saman av toymum á fýra-seks persónar, íroknað útbúgvingarleiðara (ÚL), sum er forfólk, 
útbúgvingarsamskipara, eitt-tvey umboð fyri undirvísarar og eitt umboð fyri tey lesandi. 
Umboð fyri GEI og góðskuábyrgdarin á fakultetinum luttaka innleiðandi í REÚ umframt í síðsta 
partinum. Í serligum førum, um ynski er um tað, er umboð fyri GEI partur av 
eftirmetingarbólkinum. Annars ráðgevur GEI í tilgongdini eftir tørvi.  

5. Væntað verður, at eftirmetingarbólkurin hevur umleið tíggju fundir, herundir verkstovur. 
Lesandi fáa fundarpening fyri luttøku í eftirmetingarbólkinum sambært galdandi reglum. 

6. Altjóða ráðgevar, vanliga tveir, ið hava viðkomandi fakligar profilar, eru knýttir at 
eftirmetingartilgongdini. Leiklutur teirra er at virka sum ráðgevar hjá innanhýsis 
eftirmetingarbólkinum, m.a. í sambandi við at leggja metingartilgongdina til rættis, at sparra 
í sjálvari tilgongdini, at viðmerkja ætlanir, kjakast um fokusøki, seta spurningar og koma við 
fakligum íkasti til niðurstøður og tilmæli um, hvussu útbúgvingin frameftir kann verða ment. 

7. Innanhýsis eftirmetingarbólkurin kemur við uppskoti um kandidatar til altjóða ráðgevar, tveir 
av hvørjum kyni, ið eru óheftir av Setrinum. Tilgongdin at finna uttanhýsis ráðgevar byrjar um 



heystið, og miðað verður eftir, at ein avtala er gjørd við ráðgevarnar áðrenn jól. 
Góðskumenningarnevndin tekur støðu til uppskotið og góðkennir altjóða ráðgevar. 

8. Innanhýsis eftirmetingarbólkurin stendur á odda fyri eftirmetingini. Forfólkið fyri 
eftirmetingarbólkin innkallar til innleiðandi planleggingarfund. Á fundinum verða ætlan og 
tíðarkarmur fyri eftirmetingina løgd til rættis. Forfólkið leggur í samráð við 
eftirmetingarbólkin skrá fyri eftirfylgjandi fundir og eina ætlan fyri, hvussu altjóða ráðgevar 
verða inndrignir. 

9. Innanhýsis eftirmetingarbólkurin tryggjar, at arbeiðið, ið gjørt verður, er í tráð við tey skjøl, ið 
eru grundarlag undir regluligum eftirmetingum á Setrinum, herundir gjøgnumgongd og 
greining av lyklatølum og frágreiðing frá árligu støðulýsingunum. 

10. Innanhýsis eftirmetingarbólkurin viðger og tekur støðu til, hvørji góðsku- og fokusøki verða 
lýst og greinað til hvørja eftirmeting, og orðar hartilhoyrandi spurningar. Hetta er grundarlag 
undir REÚ og teimum fokusøkjum, sum verða eyðmerkt – t.v.s. evni, sum eru afturvendandi, 
kunnu verða eyðmerkt sum fokusøki. Talan kann bæði vera um evni, ið lesandi vísa á, eru 
avbjóðingar, og evni, ið undirvísarar seta á breddan. Tað er altíð støðan á einstøku 
útbúgvingini, sum er avgerandi fyri, hvørji fokusøki verða sett á skrá. Sí dømi um fokusøki í 
ESG 1.9. 

11. Innanhýsis eftirmetingarbólkurin skipar fyri tiltøkum í sambandi við eftirmetingina á 
fakultetinum (t.d. verkstovum, toymisfundum, sjálvsmetingum, samrøðum og 
greiningaruppgávum) fyri tey, ið varða av útbúgvingini, lesandi, samstarvsráðnum og 
møguligum øðrum áhugapørtum. 

12.  Innanhýsis eftirmetingarbólkurin samskipar vitjan av altjóða ráðgevum og leggur skrá fyri 
tiltøk ella fundir við viðkomandi áhugapartar (t.d. lesandi, fakbólkar/toymi, leiðslu, innanhýsis 
eftirmetingarbólk). Ráðgevar verða samsýndir við fastari upphædd. 

13.  Fundir og niðurstøður frá fundum verða skjalfest. Forfólk og útbúgvingarsamskipari samskipa 
allar skrivarauppgávur í sambandi við eftirmetingina. 

14. Innanhýsis eftirmetingarbólkurin hevur ábyrgd av, at frágreiðing (í mesta lagi 30 síður) um 
regluligu eftirmetingina verður skrivað í samsvari við frymil til frágreiðing. Innanhýsis 
eftirmetingarbólkurin hevur ábyrgd av, at frágreiðingin er tøk á føroyskum og á enskum. 
Umframt bæði lýsing og greining av fokusøkjum, íroknað styrkir (tað, sum riggar væl) og 
møguligar veikleikar (tað, sum krevur raðfesting og ábøtur), inniheldur frágreiðingin tilmæli, 
ið innanhýsis eftirmetingarbólkurin ynskir at seta á breddan. Fylgiskjøl kunnu verða á 
føroyskum, skandinaviskum ella á enskum. 

15. Frágreiðing um eftirmetingina verður latin fakultetsleiðsluni. Lestrarráðið, 
Góðskumenningarnevndin og setursleiðslan fáa frágreiðingina til kunningar, og stýrið verður 
kunnað um høvuðstilmælini í frágreiðingini. 

16. Við støði í afturboðanini ger fakultetsleiðslan saman við forfólkinum fyri innanhýsis 
eftirmetingarbólkin eina íverksetanarætlan. Lestrarráðið, Góðskumenningarnevndin og øll, 
sum varða av útbúgvingini, verða kunnað um ætlanina. 

17. Setursleiðslan nýtir frágreiðing(ar) frá eftirmetingum til áhaldandi góðskumenning, m.a. sum 
vitanargrundarlag til kunning og kjak um strategiskar raðfestingar í samskifti og samstarvi við 
fakultet, stýrið fyri Setrið og útbúgvingarmyndugleikar landsins. 

 

 

 

 

 

 



Tíðarætlan fyri REÚ  

Oktober/november 
Innanhýsis eftirmetingarbólkur verður settur av dekaninum og 
góðkendur av Góðskumenningarnevndini. Bólkurin ger uppskot til 
kandidatar til altjóða ráðgevar. 

Desember Altjóða ráðgevar verða góðkendir av Góðskumenningarnevndini. 

Januar/februar Fokusøki verða eyðmerkt. 

Februar Endalig tíðarætlan fyri REÚ verður gjørd í samstarvi við altjóða ráðgevar. 

Februar/mars/apríl 
Ymiskir aktivitetir á fakultetinum (t.d. fundir og verkstovur). Møgulig 
vitjan av altjóða ráðgevum. 

Mai/juni Frágreiðingin verður skrivað. 

Juni 
Frágreiðing verður latin fakultetsleiðsluni. Lestrarráð, 
Góðskumenningarnevndin og Setursleiðslan verða kunnað. 

September 
Fakultetsleiðslan saman við forfólki ger verksetanarætlan, sum verður 
verksett. Lestrarráð, Góðskumenningarnevndin og tey, ið varða av 
útbúgvingini, fáa ætlanina til kunningar. 

 


